
Shri Devanayaka Suprabhata StotraM

ಶ್ರೀದೇವನಾಯಕಸುಪ್ರಭಾತಸ್ತೋತ್ರಂ

ಶ್ರೀಃ .
ಶ್ರೀಮತೇ ರಾಮಾನುಜಾಯ ನಮಃ .
ಶ್ರೀಮದ್ ವರವರ ಮುನಯೇ ನಮಃ .
ಶ್ರೀಮದ್ ವಾನಮಹಾಚಲ ಗುರುಭ್ಯೋ ನಮಃ .
ಶ್ರೀವಲ್ಲಿಮಂಗಯಾ ನಿತ್ಯಂ ಶ್ರಿಯಾಲಿಂಗಿತವಕ್ಷಸಃ .
ಶ್ರೀ ದೇವನಾಯಕಸ್ಯಾಂಗ್ರೀ ಶಿರೋಭೂಷಣಮಸ್ತು ಮೇ .. 1..

ಶ್ರೀಭಟ್ಟನಾಥವಾನಾದ್ರಿ ರಾಮಾನುಜಮುನೇಃ ಪದೌ .

ಶಿರಸಾನಮ್ಯ ದೇವೇಶ ಸುಪ್ರಭಾತಂ ವಿತನ್ಯತೇ .. 2..

ಶ್ರೀದೇವನಾಯಕ ವಿಭೋ ಜಗದೇಕನಾಥ
ಶ್ರೀಕರ್ಣಯೋಃ ಕುರು ಗಿರಂ ತವ ಕಿಂಕರಸ್ಯ .
ಏತಾ ಮವದ್ಯಭರಿತಾಮಪಿಮೇ ದಯಾಬ್ಧೇ
ಮಾತೇವ ವತ್ಸಲತಮಾ ನಿಜಬಾಲಕಸ್ಯ .. 3..
ಸಂತಃ ಶೃತಿಪ್ರಣಯಿವಾಗ್ವಿಭವಾ ಅಪೀಹ
ಸಂಕೀರ್ತನೇ ಗುಣನಿಧೇ ಸ್ತವ ಸಂಕುಚಂತಿ .

ಸತ್ಯೇವ ಮೀಡಿತುಮನಾ ನಿರಪತ್ರಪಸ್ತ್ವಾಂ
ಸಜಜೀಭವಾಮಿ ವಶಗೋ ನನು ಚಾಪಲಸ್ಯ .. 4..
ತತ್ರಾಪಿ ವಿಶ್ವಜನನಸ್ಥಿತಿ ಸಮ್ಹೃತೀನಾಂ
ಕರ್ತಾರಮೇಕಮಪಿ ಸಂತತಜಾಗರೂಕಂ .

ಸಂಕಲ್ಪಯನನು ವಿಭೋಧಯಿತುಂ ಭವಂತಂ
ಸತ್ಯಂ ಪ್ರಮತ್ತ ಇವಯತ್ಕಿಮಪೀಹ ಕುರ್ವೇ .. 5..

ಶ್ರೀ ಭೂಮಿಪಾಣಿಕಮಲೈಃ ಪರಿಮೃಷ್ಟಗಾತ್ರ
ಶ್ರೀ ಗೋದಯಾ ಧೃಪದಾಂಬುಜ ಶೇಷತಲ್ಪೇ .

ದೇವ್ಯಾಂಕಚಾಯಿತಮುದಾ ವರಮಂಗಯಾ ಶ್ರೀ
ದೇವೇಶ ಜಾಗೃಹಿ ತವಾಧ್ಯ ಹಿ ಸುಪ್ರಭಾತಂ .. 6..

ಲಕ್ಷ್ಮೀಮಹೀದಿನನಿಶಾಕರದೇವಕನ್ಯಾ
ಯುಗ್ಮೈಃ ಸಮಂ ಭೃಗುಮೃಗಂಡುತನೂಭವಾಭ್ಯಾಂ .

ವೇದಾತ್ಮಪತ್ರಿಪತಿನಾ ಚ ವಲಾಧಿಪೇನ
ತೋದಾದ್ರಿನಾಥ ಭಗವಮ್ಸ್ತವ ಸುಪ್ರಭಾತಂ .. 7..

ಭಾಸ್ವಾನಿದೇಷ್ಯತಿ ಸಮೃದ್ಧಕರಃ ಪುರಸ್ತಾತ್
ಪಸ್ಚಾದ್ವಿಧುರ್ವಿಗತಭಾ ವಿಲಯಂ ಪ್ರಯಾತಿ .

ಏವಂ ಜಗನ್ನಿಜಕೃತಾನುಗುಣಂ ನಿಯೋಕ್ತುಃ
ದೇವಾಧಿನಾಥ ತವ ಸಂಪ್ರತಿ ಸುಪ್ರಭಾತಂ .. 8..

ಹೇಯದ್ವಿಷಂ ಶುಭಗುಣೈಕನಿಕೇತನಂ ತ್ವಾಂ
ಧ್ಯೇಯಂ ದಿದೃಕ್ಷವ ಇಮೇ ಸನಕಾದಿಸಿದ್ಧಾಃ .
ಸ್ವಾಯಂಭುವಾಃ ಸುರಪತೇ ಸ್ವಯಮಾಗತಾ ಸ್ತತ್
ಸ್ವೀಯಂ ವಿಮುಂಚ ಶಯನಂ ತವ ಸುಪ್ರಭಾತಂ .. 9..

ಶ್ರೀವಾಸ ತಾವಕತಪೋವನಗಾ ಮುನೀಂದ್ರಾಃ
ಸೇವಾರತಾ ಭುಜಗತಲ್ಪತ ಉದ್ಯತಸ್ತೇ .

ಶ್ರೀವಾಸಗೇಹಮುಪಯಾಂತಿ ಹಿ ಸೇಮಶಾದ್ಯಾಃ
ದೇವಾದಿರಾಜ ತವ ಸಂಪ್ರತಿ ಸುಪ್ರಭಾತಂ .. 10..

ರಾಮಾನುಜೋ ಯತಿಪತಿಃ ಸಹ ಶಿಷ್ಯವೃಂದೈಃ
ರಾಮಾನುಜಸ್ಯ ತವ ದೇವಯಥಾಯಶೋದಾ .

ಪ್ರಾಭೋಧಕೀಂ ಸಮುಗಾಯತಿ ಸೂಕ್ತಿಮಾಲಾಂ
ಸ್ವಾಪಾತ್ಪ್ರಬುದ್ಧಯ ಸುರನಾಯಕ ಸುಪ್ರಭಾತಂ .. 11..

ವಾನಾದ್ರಿಲಕ್ಷ್ಮಣಮುನಿ ಸ್ತವ ವಲ್ಲಿಮಂಗಾ
ದಾನಾತ್ಪ್ರಹೃಷ್ಟಹೃದಯಃ ಸ್ವಸುತಾಂ ಪ್ರಬುದ್ಧಾಂ .

ಏನಾಂ ಪಿಪೃಚ್ಛಿಷತಿ ಸುಸ್ವಪನಂ ರಜನ್ಯಾಂ
ಮಾನಾಥ ಮಾನಯ ಗುರುಂ ತವ ಸುಪ್ರಭಾತಂ .. 12..

ಆಮ್ನಾಯಶೀರ್ಷಯುಗಪಾರಗತಾ ದ್ವಿಜಾಸ್ತ್ವನ್
ನಾಮ್ನಾಂ ಸಹಸ್ರಮನಘಂ ಪರಿಕೀರ್ತಯಂತಃ .
ಧಾಮ್ನೋಜ್ವಲಂ ತವ ನಿಕೇತಮುಪಾಗತಾಸ್ತಾನ್
ಭೂಮ್ನಾ ಶ್ರಿಯಾಂ ಧಿನು ಸುರಾಧಿಪ ಸುಪ್ರಭಾತಂ .. 13..

ದಿವ್ಯಾವರೋಧತ ಉಪಾಮ್ಶು ವಿನಿರ್ಯತಸ್ತೇ
ಸಿಮ್ಹಕ್ರಮೋಪಮಗತೇ ರವಲೋಕನಾಯ .

ಶ್ರೀವೈಷ್ಣವಾಃ ಸಮಧಿಕಂ ಸ್ಪೃಹಯಂತ್ಯಮೀಷಾಂ
ಸೇವಾಂ ಸುರೇಶ ವಿಸರಾದ್ಯ ಹಿ ಸುಪ್ರಭಾತಂ .. 14..

ನಾನಾನುಭಾವ ನರದೇವಗಣಾ ಶ್ಚಿರೇಣ
ಸೇನಾಧಿಪಾನುಮತಿಲಬ್ಧಸಭಾಪ್ರವೇಶಾಃ .

ಧರ್ಮಾಸನಂ ದೃತಕರಾಃ ಪರಿವೃಣವತೇ
ತಾನ್ ಶರ್ಮಾಪಿತಾನ್ ಕುರು ದೃಶಾ ತವ ಸುಪ್ರಭಾತಂ .. 15..

ಕ್ಲಿಷ್ಟಸ್ಯ ಧೂಃ ಸುರಪತೇ ನನು ಬಿಷ್ಟಪಸ್ಯ
ಶಿಷ್ಟೇಷ್ಟಸಮ್ಘಟನದುಷ್ಟನಿಬರ್ಹಣಾಖ್ಯಾ .
ತ್ವಯಯೇವ ನಾಥ ವಿತತಾಯತತೇ ಯತಸ್ಸ್ವಾಂ
ಶಯ್ಯಾಂ ಜಹಾಹಿ ಭಗವಂ ಸ್ತವ ಸುಪ್ರಭಾತಂ .. 16..

ಪದ್ಮಾಸಖಲ್ಯ ಭವತಃ ಪರಿಚರ್ಯಯಾಲಂ
ವಿಸ್ಮಾಪಿತೋ ನಿಶಿ ಪರಾಂಕುಶಸೂರಿರದ್ಯ .
ಸೇವಾರಸಂ ವದಿತುಮಿಚ್ಛತಿ ನೈಜಗೋಷ್ಟ್ಯಾಂ
ದೇವಾಸ್ಯ ದೇಹ್ಯನುಮತಿಂ ತವ ಸುಪ್ರಭಾತಂ .. 17..

ಭಾವತ್ಕದಿವ್ಯನಗರೀವಿಶಿಖಾಸು ವಿಪ್ರಾಃ
ಶ್ರಾವ್ಯಸ್ವನಾಕ್ಷರಮುಖಾಃ ಸ್ತುವತೇ ಭವಂತಂ .

ಪ್ರತ್ನೈಃ ಶುಕೋಕ್ತಿಹರಿವಮ್ಶ ಪುರಾಣರತ್ನೈಃ
ಯತ್ನೇನ ದೈವತಪತೇ ತವ ಸುಪ್ರಭಾತಂ .. 18..

ವೈಕುಂಠನಾಮಕವಿಮಾನಗಜಾಲರಂಧ್ರೈಃ
ವೈಭಾತಿಕಾಃ ಶಯನಧಾಮ ವಿಶಂತಿ ವಾತಾಃ .
ದೇವೀಸುಗಂಧಿಮುಖವಾತಜಿಗೀಷಯೇವ
ದೇವಾಧಿನಾಯಕ ತವಾದ್ಯ ಹಿ ಸುಪ್ರಭಾತಂ .. 19..

ತ್ವನ್ನಾಮಕೀರ್ತನವಿಧೌ ಮಹಿಷೀವಿನೀತೈಃ
ಸ್ವರ್ಣಾಭಪಂಚರಗತೈಃ ಶುಕಶಾರಿಕಾದ್ಯೈಃ .
ಸ್ವರ್ಣಾಥ ತೇ ಸಮುದಿತಾನ್ ಗುಣನಾಮವರ್ಣಾನ್
ಕರ್ಣಾಗತಾನ್ ಕಲಯ ಸಂಪ್ರತಿ ಸುಪ್ರಭಾತಂ .. 20..

ಶೃತ್ವಾ ತ್ವದೀಯಸಹಕಾರವನೋಪಕಂಠೇ
ಸೋತ್ಕಂಠವಿಸ್ತೃತಶಿಖಂಡಕನೀಲಕಂಠಾಃ .
ನೃತ್ಯಂತಿ ನೀರದರವಾಂ ಹಿ ವಿಭಾತಭೇರೀಂ
ನಿದ್ರಾಂ ಜಹೀಹಿ ಸುರನಾಯಕ ಸುಪ್ರಭಾತಂ .. 21..

ಆಮ್ರದೃಮೋಪವನನೀಡನಿಕೇತಭಾಜಃ
ಕಮ್ರಸ್ವನಾಃ ಪರಭೃತಾಃ ಕಲಕೂಜಿನೇನ .

ಧಿನ್ವಂತಿ ನಿತ್ಯವಿಬುಧಾ ಇವ ದಿವ್ಯಸಾಮ್ನಾ
ಶ್ರೀಮನ್ ಭವಂತ ಮಮರಾಧಿಪ ಸುಪ್ರಭಾತಂ .. 22..

ಶ್ರೀಪಂಕಪಂಕಜಸರೋವರರಾಜಹಮ್ಸಾಃ
ದೇವೀಸಹಸ್ರಮಣಿನೂಪುರಶಿಂಜಿತಾನಿ .

ತಲ್ಬೋಗ್ದಗಮಾವಸರಜಾನ್ಯನುಕರ್ತುಕಾಮಾಃ
ಶಯ್ಯಾಂ ತ್ಯಜಂತಿ ಪರಿತಸ್ತವ ಸುಪ್ರಭಾತಂ .. 23..

ಕಾಮಾಭಿಧಾನಸುಮನೋವನಿತಾಭಿರಾಮಾಃ
ರಾಮಾ ರಮೇಶ ಸುಮನೋವರದಾಮಹಸ್ತಾಃ .
ತ್ವಾಮಾದರೇಣ ನಚಿರೇಣ ಬುಭೂಷಿಷಂತಿ
ಜಾಮಾತರಂ ನಿಜಗುರೋ ಸ್ತವ ಸುಪ್ರಭಾತಂ .. 24..

ಧಾಟೀಷು ತೇ ರಥಗಜಾಶ್ವಷದಾತಿಯೋಧಾನ್
ಆಟೀಕಯತ್ಯತುಲವೇತ್ರಲತೇಂಗಿತೈರ್ಯಃ .
ಸೇನಾಪತಿರ್ವಿತನುತೇ ಜಯಘೋಷಮದ್ಯ
ವಾನಾದ್ರಿಕಂದರಹರೇ ತವ ಸುಪ್ರಭಾತಂ .. 25..

ಪ್ರಾತಃ ಪರಿಕ್ರಮಕೃತೇ ಸುಕೃತಾಂ ಪ್ರತೋಳೀಂ
ಯಾತಃ ಪರಿಷ್ಕೃತಗೃಹಾ ನಗರೀಪುರಂಧ್ರ್ಯಃ .
ನೀರಾಜನಾಯ ಭವತೋ ನಿತರಾಂ ತ್ವರಂತೇ
ಸ್ವಾರಾಧ ದೇವರಮಣಾದ್ಯ ಹಿ ಸುಪ್ರಭಾತಂ .. 26..

ಶೌರ್ಯಪ್ರಶಸ್ತಿರಿಹ ತೇ ಸ್ನಪನಪ್ರಕ್ಲುಪ್ತಿಃ
ತೌರ್ಯತ್ರಿಕಪ್ರಸೃತಿರತ್ರ ಚ ಸೌರಭೇಯೀ .

ಶಂಖಾನ್ ಧಮಂತ ಇಹ ಮಂಗಲವಾದಿಸಂಗಃ
ಸರ್ವಂ ಸಮರ್ಥಯ ವಿಭೋ ತವ ಸುಪ್ರಭಾತಂ .. 27..

ವರ್ಣಸ್ವರಾರ್ಥಪದಭಾವವಿಶುದ್ಧಿವರ್ಜಂ
ಕರ್ಣಾಂತರಂಗಕಟುಕಂ ಕವಿತಾಭಿಮಾನಾತ್ .

ಸಂಜಲ್ಪಿತಂ ತ್ರಿದಶನಾಥ ತವ ಪ್ರಸಾದಾತ್
ಅಂಜತ್ವಿದಂ ಸಗುಣತಾ ಮಿತಿ ಸುಪ್ರಭಾತಂ .. 28..

ಗೋಪಾಲಾರ್ಯಕವಿಪ್ರೋಕ್ತಂ ದೇವಾಧಿಪವಿಬೋಧನಂ .

ಸುಪ್ರಭಾತಮಧೀಯಾನಃ ಕ್ಷಿಪ್ರಮಿಷ್ಟಮವಾಪ್ನುಯಾತ್ ..

ಶ್ರೀದೇವನಾಯಕಸುಪ್ರಭಾತಸ್ತೋತ್ರಂ ಸಮಾಪ್ತಂ ..

